
Таулу суратчыланы арала-
рында Черкесланы Ахматны 

жашы Тахир жумушакъ-
лыгъы, сабырлыгъы бла, 

этген ишини башхалагъа уша-
магъанлыгъы бла энчиди. Хар 
аны бла тюбешгенинг сайын 
жюрегинге бир жарыкъ огъ-

урлулукъ къонады.

Футболчу Зумакъулланы Алим бла биз 
сизни бир къауум жыл мындан алда 
шагъырей этген эдик. Бюгюнлюкде 

Тайваньны командасында ойнагъан жа-
шыбызны юсюнден спорт тематикалы 
асламлы информация органла да терк-
терк жазадыла. Алгъаракъда «Чемпио-

нат» деген сайтда Зумакъул улуну юсюн-
ден уллу материал басмаланнганды. 

Алгъаракъда, КъМР-ни 100-жыллыгъы бла байламлы культураны ке-
лечилери Москвагъа барып, анда Къабарты-Малкъарны кюнлери бла 
байламлы къууанчлы ишлеге къатышып къайтхандыла. Алгъадан бел-
гиленнгенича, республикалы театрла ара шахарда бек белгили «Совре-
менникде» бирер оюн кёргюзтюрге керек эдиле. Алай бла, Къулийланы 

Къайсын атлы Малкъар къырал драма театрны актёрлары Чингиз Айтма-
товну «И дольше века длится день» романыны сюжет ызына кёре Роман 
Добагов бла жаш режиссёр Мызыланы Аубекир салгъан «Ажашханла» 

деген спектакльни кёргюзтгендиле. 

Ёчюлмезлик 
илхам

«Муратым дунияны 
чемпионатына къатышыргъады»

Малкъар театр айтхылыкъ 
сахнада оюн кёргюзтгенди

КъМР-ни Башчысы Казбек Коков РФ-ни Монополиялагъа 
къажау федерал службасыны таматасыны орунбасары Тимо-
фей Нижегородцев бла ишчи тюбешиу бардыргъанды.  Анга 
Монополиялагъа къажау федерал службаны КъМР-де Управле-
ниясыны директору Анна Кумахова да къатышханды.

Ушакъны кезиуюнде сёз къыралгъа керекли затла сатып алы-
угъа, товарла чыгъарыучулагъа субсидияла бериуге контроль 
къалай жалчытылыннганыны юсюнден баргъанды. 

Регион органла  Монополиялагъа къажау федерал служба 
бла къаты байламлыкъда ишлейдиле, экономика болумну иги-
лендириу, конкуренцияны бла предпринимательликни айнытыу 
жаны бла жумушланы бирге тамамлайдыла.

КъМР-ни Башчысыны бла 
Правительствосуну пресс-службасы.

Нальчикде, Искож микрорайонда культура айныуну Арасыны 
къурулушу былтыр башланнган эди. Архитекторну къарамына 
кёре аны проекти гюл маталлы алай этилгенди. Объект уллуду, 
ёлчеми эки минг квадрат метрге жетерге кёп къалмайды, 
тийреси да аллай бирни алады. Аны къурулушу «Культура» 
деген миллет проектни чеклеринде бардырылады, кесине да 
кёп къалмай эки жюз миллион сом къоратылгъанды.

Искож аслам адам жашагъан микрорайоннга саналады. 
Алай анда не Маданият юй неда кинотеатр ишлемегенли 
кёп жыл болады. Аланы орунун а энди ма бу Ара аллыкъды. 
Ол анда паркны тийрелеринде ишленнгенди. Кеси да талай 
бёлюмледен къураллыкъды. Бирин эки жюз адам сыйыннган 
зал алады. Дагъыда тепсеучюлеге отоула, тюрлю-тюрлю 
кружоклагъа бёлюмле къуралгъандыла. Аладан сора аш-
хана да барды.

Арада кёрмючле бардырыргъа, кино кёргюзтюрге онгла 
боллукъдула. Анда чыгъармачылыкъ студиялагъа, мастер-
скойлагъа, медиатекагъа, лекцияла бардырырча классла 
да ачыллыкъдыла.

Шахарны администрациясындан билдиргенлерине кёре, 
аны къурулушу бошалгъанды, монтаж ишле да тамам 
этилгендиле. Шёндю ары оборудование орната турадыла. 
Алай бла жууукъ кезиуде Ара къонакълагъа эшиклерин 
ачарыкъды.

УЛБАШЛАНЫ Мурат.

Сёз къырал контроль къалай 
жалчытылыннганыны юсюнден баргъанды

Къабарты-Малкъарны эл мюлк коллед-
жинде шёндюгю заманнга келишген тёрт 
мастерской ачылгъанды. Анга аталгъан къу-
уанчха КъМР-ни жарыкъландырыу эмда илму 
министри Анзор Езаов, урунуу эмда социал 
къоруулау министри Асанланы Алим, Бахсан 

шахарны жер-жерли администрациясында 
ишлегенле, республиканы орта професси-
онал билим берген юйлерини преподава-
тельлери эмда басма органланы келечилери 
къатышхандыла.

Анзор Езаов бла колледжни директору 
Марат Кажаров къызыл лентаны кесгенле-
ринден сора, преподавательле бла студентле 
къонакълагъа «Къутхарыу иш», «Жалгъаучу 
амалла», «Графикалы дизайн» деген ма-
стерскойланы кёргюзтгендиле, окъуу къалай 

къуралгъаныны, мында болгъан оборудова-
нияны ишлеу онгларыны юслеринден хапар-
лагъандыла. «Жукъа темирни жарашдырыу» 
деген мастерскойда уа мастер-класс барды-
рылгъанды. Аны кезиуюнде Нальчикни бел-

гисини – налны – алгъындан жарашдырыл-
гъан юлгюсюне кёре бичгендиле темирни.  

Мастерскойлагъа къарап чыкъгъандан 
сора, Анзор Езаов алада оборудованияны 
бла автоматизацияланнган системаланы 
юслеринден айтханды. Быллай мастерскойла 
специалистлени хазырлаугъа себеплик этген 
жангы амалды. Аланы хайырындан студент-
лени окъутууну онглары бютюн кёбейирик-
диле. Ол а республиканы предприятияларын 
кадрла бла жалчытыугъа себеплик этерикди.

Профессионал билим бериуню кюнюн 
байрамлауну чеклеринде  РФ-ни Жарыкъ-
ландырыу эмда илму министерствосуну 
ыспас письмолары бла орта профессионал 
билим бериуде ишлегенлени бир къаууму 
саугъаланнганды. Талай адамгъа уа КъМР-
ни Жарыкъландырыу эмда илму министер-
ствосуну сыйлы грамоталары берилгендиле.

Къабарты-Малкъар «Билим бериу» миллет 
проектни «Жаш профессионаллары» феде-
рал проектге 2019 жылдан бери къатышады. 
Юч жылны ичинде анга кёре 32 мастерской 
ачылгъанды. Быйыл да Къабарты-Малкъар 
агропромышленность колледжде, Женгил 
промышленностьну колледжинде. Про-
хладныйде кёп профильли колледжде да 
11 мастерской ачаргъа белгиленеди. Битеу 
да 2024 жылгъа дери республиканы 9 кол-
леджинде 40 мастерской къураргъа эмда 
керекли оборудование бла жалчытыргъа 
мурат этиледи. 

АСЛАНБЕКЛАНЫ Халимат.

  Ачылыу

Мастерскойлада тынгылы 
специалистлени хазырларыкъдыла

КъМР-ни Башчысы Казбек 
Коков  Сабийлени бла жаш 
тёлюню битеуроссей жамауат-
къырал къымылдауу бла бирге 
ишлеу жаны бла республикалы 
координация советни биринчи 
жыйылыуун бардыргъанды. 

Аллай кенгешчи органны къурау-
ну юсюнден Указгъа республиканы 
Башчысы тюнене къол салгъанды.  
Советни борчу - властьны федерал 
органлары бла, федерал коорди-
нация совет эмда Сабийлени бла 
жаш тёлюню россейли къымыл-
даууну офиси бла  бирге ишлеуню 
къыйматлы къурауду.

Жыйылыуну башлай, Казбек 
Коков  Россейни Президенти 
Владимир Путин Сабийлени бла 
жаш тёлюню битеуроссей жамау-
ат-къырал къымылдауун къурауну 
юсюнден законнга къол салгъа-
нын эмда аны къараучу къауумуна 
да кеси башчылыкъ этеригин эсге 
салгъанды. Къырал башчыны 
оноуун эмда андан сора берилген 
буйрукъларын толтурур муратда  
къыралда  жангы къымылдауну 
кадрла, методика эмда инфра-
структура жаны бла ишин къурау 
къыстау  барады, регион, жер-
жерли эмда биринчи бёлюмле 
ачыладыла. Бюгюнлюкде жангы 
къымылдауну эсепге тюшюрюу 
жаны бла иш тамамлана турады, 
битеуроссей съезд бардырыргъа 
белгиленеди. Анга уа Къабарты-
Малкъарны келечилери да къа-
тышмай къаллыкъ тюйюлдюле.

-Къабарты-Малкъарны жаш 
тёлю бла ишлеу жаны бла уллу 
сынауу барды. Жангы къымылдау 
сабий эмда жаш тёлю биригиулени 
тёрелерин къайтарыргъа, алагъа  
ишлерин заманны излемлерине 

кёре къураргъа онг берликди. 
Сабийлени бла жаш тёлюню бите-
уроссей жамауат-къырал къымыл-
дау бла бирге ишлеу бизде болгъан 
жаш тёлю жамауат кючлени би-
рикдирирге  эмда ишлерин бютюн 
къыйматлы этерге болушурукъду, 
- дегенди Казбек Коков. 

Регион координация советге 
КъМР-ни Башчысыны Админи-
страциясыны таматасы Мухамед 
Кодзоков, КъМР-ни урунуу эмда 
социал къоруулау министри Асан-
ланы Алим, Прохладный шахар 
округну жер-жерли администра-
циясыны башчысы Вячеслав 
Архангельский, Нальчик шахар 
округну жер-жерли администраци-
ясыны башчысы Таймураз Ахохов, 
КъМР-ни жарыкъландырыу эмда 
илму министри Анзор Езаов, 
КъМР-ни Парламентини Билим 
бериу, илму эмда жаш тёлюню иш-

лери жаны бла комитетини пред-
седатели Нина Емузова, КъМР-де 
Адамны эркинликлери жаны бла 
уполномоченный Зумакъулланы 
Борис, КъМР-ни культура мини-
стри Мухадин Кумахов, КъМР-ни  
жаш тёлюню ишлери жаны бла 
министри Азамат Люев, КъМР-ни 
Башчысыны кенгешчиси Николай 
Миронов, КъМР-де ич ишлени ми-
нистри Василий Павлов, КъМР-де 
сабийни эркинликлери жаны бла 
уполномоченный Светлана Тлино-
ва, КъМР-ни прокурору Николай 
Хабаров, КъМР-ни спорт министри 
Ислам Хасанов, КъМР-ни Пра-
вительствосуну Председателини 
орунбасары Марат Хубиев, КъМР-
ни курортла эмда туризм жаны 
бла министри Мурат Шогенцуков 
киргендиле.

Советни жыйылыууна КъМР-ни 
Правительствосуну Председатели 

Мусукланы Алий, Сабийлени бла 
жаш тёлюню битеуроссей жамауат-
къырал къымылдаууну  регион бё-
люмюн къурау жаны бла жамауат 
штабны башчысы Аслан Шипшев, 
школ активистле бла аланы кура-
торлары къатышхандыла. 

Жыйылыуда КъМР-ни Жаш 
тёлюню ишлери жаны бла мини-
стерствосуну эмда жамауат штабны  
россейли жаш тёлю къымылдауну 
регион бёлюмюн къурау бла бай-
ламлы республиканы Башчысы 
берген буйрукъланы толтуруу жаны 
бла ишлерини эсеплери чыгъарыл-
гъандыла. 

Азамат Люев билдиргенича,   Ре-
спубликада 38 жаш тёлю биригиу 
бла НКО бардыла. Аладан эм уллу-
лары быладыла: «ЮНАРМИЯ» би-
теуроссей аскер-патриот жамауат 
къымылдауну эмда «Школчуланы 
россейли къымылдауу» битеурос-

сей жамауат-къырал сабий-жаш 
тёлю биригиуню регион бёлюмле-
ри. КъМР-де Волонтёрлукъну айны-
тыуну ресурс арасы да эм кючлю 
жаш тёлю биригиуледен бириди. 
Аны бёлюмлери битеу муниципал 
районлада бла шахар округлада 
ачылгъандыла. Жыл сайын во-
лонтёрлукъ ишге республикада 
тюрлю-тюрлю жыл санда 40 минг 
чакълы адам къатышады. Бу ишни 
башламчысы уа жаш тёлюдю.  

Аслан Шипшев  жамауат бири-
гиулени келечилерини, жаш акти-
вистлени, насийхатчыланы къаты-
шыулары бла къурау жумушла тол-
турулгъанларыны,  жаш адамланы 
араларында бардырылгъан социал 
тинтиулени эсеплерине кёре жаш 
тёлю къымылдауну ишини про-
граммасы жарашдырыла тургъа-
ныны юсюнден билдиргенди.

Жыйылыуну кезиуюнде жаш 
тёлю инфраструктураны андан ары 
айнытыуну амаллары, шёндюгю 
заманнга бютюн магъаналы бол-
гъан ишлери да сюзюлгендиле. 
Кёпле бизни  Ата журтубузну къо-
руулагъан аскерчилерибизге бла 
аланы юйюрлерине болушлукъ 
этер жанлы болуп сёлешгендиле.  
Къымылдаугъа  республиканы хар 
элинде бла шахарында элли жаш 
тёлюню бла школчуланы къошар-
гъа керекди  дегенле да болгъан-
дыла. Кеслерини оюмларын Зу-
макъулланы  Борис, Марат Хубиев, 
Нина Емузова, Хушто-Сыртдагъы 
школну волонтёр арасыны активи-
сти Жансуйланы Магомет, Битеу-
кавказ жаш тёлю тренинг араны 
директору Екатерина Борисевич, 
«Большая перемена»  битеуроссей 
конкурсда хорлагъан Мурат Абазов, 
башхала да айтхандыла. Битеу 
айтылгъан оюмла жангы къымыл-
дауну регион бёлюмюню ишинде 
эсге алынырыкъдыла. 

КъМР-ни Башчысыны бла 
Правительствосуну 

пресс-службасы.

 Жыйылыу

«Жангы къымылдау тёрели сабий эмда жаш тёлю биригиулени 
къайтарыргъа, алагъа ишлерин къураргъа болушурукъду»

Ана тиллени сакълауда 
адамланы кеслерини 
тириликлери да магъаналыды

Къабарты-Малкъарны Жамауат палатасыны 
IV пленар жыйылыуунда ана тиллени сакълау-
ну юсюнден сёлешиннгенди. Анга республиканы 
Башчысыны Администрациясыны ич политика 
жаны бла управлениясыны таматасы Аслан Ха-
санов, жарыкъландырыу эм илму министр Анзор 
Езаов, культура министрни орунбасары Къарча-
ланы Аминат, миллетлени ишлери эм жамауат 
проектле жаны бла министрни орунбасары  Гер-
гъокъланы Жамболат, Парламентни, район эм 
шахар администрацияланы  келечилери, алимле 
къатышхандыла. 

Жыйылыу къууанчлы ишден башланнганды – Къабарты-
Малкъарны къуралыууна эм айныууна  уллу къыйын сал-
гъанлары, жамауат магъаналы ишледе жетишимлери ючюн 
«Къабарты-Малкъар къуралгъанлы 100 жыл толгъанына» 
юбилей майдал бла палатаны башчысыны орунбасарланы 
Атталаны Жамал, Людмила Федченко, палатаны членлери  
Доти Бажев, Байчеккуланы Нина, Галина Егорова, Николай 
Маслов, Къайгъырмазланы Юрий эм башхала белгиленн-
гендиле. Жамауат палатаны сыйлы грамоталары бла жаш 
тёлюню ишлери жаны бла министрни орунбасары Татьяна 
Асыкина, Прохладна районну администрациясыны архи-
тектура эм шахар къурулуш жаны бла бёлюмюню башчысы 
Чеченланы Рустам саугъаланнгандыла. 

Ахыры 2-чи бетдеди.

Къурулуш

Жамауат палата

Кёргенине бюсюрегенди, 
тийишли буйрукъла да 
бергенди 

КъМР-ни Правительствосуну 
Председатели Мусукланы Алий 
Нальчик шахар округда кёп фа-
тарлы юйлеге тынгылы ремонт 
этиу программаны чеклеринде 
быйыл не зат этилгенине къа-
рагъанды. Премьер-министр 
онжети объектде болгъанды. 
Юйлени баш жанларында, тюп 
отоуларында жангыртыу ишле 
къалай бардырыла тургъанына 
кёз жетдирип, кёбюсюне бийик 
багъа бергенди.

Шагъырейленип бошагъа-
нындан сора, Мусук улу был-
лай ишлеге КъМР-ни Тынгылы 
ремонт этиу фонду дайым 
кёз-къулакъ болуп турургъа 
кереклисин чертип, аны башчы-
сына Къулийланы Мустафирге 
тийишли буйрукъла бергенди. 
«Этиле тургъан ишлени каче-
ствосун, аланы болжалларын 
да кюн сайын контрольда ту-
тугъуз. Хар нени да программа 
бла белгиленнген заманны 
ичинде бошаргъа керекди», - 
деп чертгенди Правительствону 
Председатели.

Республикада шахарланы 
эмда эллени сыфатларын иги 
жанына тюрлендириуде, инсан-
ланы тап эмда къоркъуусуз юй-
леде жашаргъа эркинликлерин 
жалчытыуда бу программаны 
магъанасы бек уллу болгъанын 
къайтарып эсгергенди ол.

УЛБАШЛАНЫ Мурат 
хазырлагъанды. 

Шагъырейлениу

Тюбешиу

Республикада ана тил-
лени сакълау, алагъа 
юйретиу бла болумну 
юсюнден баш докладны 
Анзор Езаов этгенди. Ол 
билдиргенича, ана тил-
леден бла адабиятладан 
устазланы Х.М. Бер-
беков атлы Къабарты-
Малкъар къырал уни-
верситетде (КъМКъУ) 
Социал-гуманитар ин-
ститутда хазырлайдыла, 
усталыкъ алгъанланы 
90 проценти артда би-
лимлерине кёре иш-

лейдиле. Жыл сайын 
230-дан аслам препо-
даватель «Педагогланы 
усталыкъларын тохта-
усуз ёсдюрюу арада» 
ёсдюрюу квалификаци-
яларын кётюредиле. Ве-
домствода илму-прак-
тика конференцияла, 
семинарла, форумла, 
эришиуле тёрели халда 
къураладыла.  Окъуучу-
ланы араларында ана 
тилледен бла адаби-
ятладан олимпиадала 
къураладыла, алагъа 
5-11-чи классланы 5544 
окъуучусу къатышхан-
дыла. Республиканы 

Башчысыны оноууна 
тийишлиликде олим-
пиадаланы регион ке-
зиулеринде хорлагъан 

сабийлеге бла аланы 
хазырлагъан устазлагъа 
ахча саугъала берилген-
диле.   

- 183 окъутуу пособие, 
методика китапла бла 
ишчи дефтер жараш-
дырылгъанды. Ана тил-
леден бла адабиятладан 
юйретиу программала-
ны 18 проекти федерал 
реестрде алышынды-
рылыр ючюн, Федерал 
окъутуу-методика бири-
гиуге жиберилгендиле. 

Жангы окъуу жылда 
къырал программаны 
чегинде билим бериу 
учреждениялагъа 98 
минг китап берилген-
диле, 2023/2024 окъуу 
жылда 120 мингден ас-
лам китап басмаларгъа 
белгиленеди, - дегенди 
министр.

Анзор Клишбиевич 
бир ызгъа кёп тилге 
юйретиу системагъа 
кёчюуню юсюнден да 
айтханды. Анга кёре, эки 
тилге окъутхан болум-
лада гитче жыл санда 
сабийле бла воспита-
тельле алгъа аланы ана 

тиллеринде орус тилни 
аз-аздан къоша сёле-
шедиле. Юйретиу, сурат 
ишлеуню, жырлауну, 
оюнланы, физкультура-
ны болушлукълары бла, 
баланы юйреннген тур-
мушун бузмай барды-
рылады. Абаданыракъ 
жыл сан къауумда уа 
алагъа ингилиз тилге 
юйретиу да къошула-
ды, былайда ата-анала 
бла байламлыкъланы 
кючлерге, аланы би-
лим бериу учреждени-
яны жашаууна тирирек 
къатышдырыргъа да 
белгиленеди. Бу жангы-

чылыкъны мурдорунда 
уа «Къабарты-Малкъар 
– Россей – Дуния» де-
ген чакъырыу турады. 
Андан тышында, РФ-де 
ана тиллени сакълау эм 
алагъа юйретиу фондну 
болушлугъу бла мекте-
пледе «Ана тилде те-
атр», «Юйюр – ана тил-
ни сакълаууру» (орус, 
къабарты эм малкъар 
тилледе) проектле та-
мамланадыла.  

Ана тиллени даража-
ларын кётюрюр муратда 
«Ана тилим – мени жа-
ным, мени дуниям» де-
ген тёрели конкурс бар-

дырылады, ол айырма-
лы устазланы, фахмулу 
сабийлени ачыкъларгъа 
ахшы сынамны жаяргъа 
себеплик этеди. Мекте-
пледе Ана тилни кюню-
не аталгъан мероприя-
тияла къуралгъандыла, 
алагъа 70 минг окъуучу 
къатышхандыла. Устаз-
ла уа регионла аралы 
«Биз башхабыз, алай 
биз тенгбиз!» деген ре-
гионла аралы конкурсха 
къатышхандыла, анда 
бизни республикабыз-
ны келечиси ючюнчю 
жерни алгъанды. Быйыл 
биринчи кере Россей-
ни Жарыкъландырыу 
министерствосуну баш-
ламчылыгъы бла «Ана 
тилден бла адабият-
дан эм иги устаз» деген 
битеукъырал эришиу 
къуралгъанды. Анга ре-
спубликабызны атындан 
Бахсанны 4-чю номерли 
школундан Залина Ка-
уфова бла Нальчикни 
2-чи номерли лицей-
инден Тейрикъулланы 
Зухра къатышхандыла. 
Залина эсеплеге кёре 
«Ата журтну тёрелерин 
сакълауда педагогика 
усталыгъы ючюн» номи-
нацияда хорлагъанды. 

Министрге талай соруу 
да болгъанды, ол санда 
кёп ата-анала балала-
рын ана тиллеге юйре-
тиуге магъана берме-
генлерини юсюнден да. 
Анзор Клишбиевич аны 
бла байламлы былай 
жууаплагъанды: «Ата-
аналагъа сабийлерин 
ёз тиллерине юйретсин-
ле деп буйрукъ этерге 
эркинлигибиз жокъду, 
алай насийхат этерге, 
тюз жолну кёргюзтюрге 
уа боллукъбуз». 

Кёт ю р ю л ге н  п р о -
блемагъа докладланы 
дагъыда палатаны келе-
чиси Черкеслени халкъ-
ла аралы ассоциацияла-

рыны президенти Хаути 
Сохроков, КъМКъУ-ну 
орус тилден бла битеулю 
языкознаниядан кафе-
драсыны заведующийи 
Башийланы Светлана, 
Гуманитар тинтиулени 
Къабарты-Малкъар ин-
ститутуну баш илму иш-
чиси Улакъланы Махти 
этгендиле. Хаути Хаз-
ритович ана тилледе 
китапла басмалауну, 
аланы финансировани-
ялары, тыш къыраллада 
жашагъан ата журтлула-
рыбызны ёз тилибизге 
юйретиу бла байлам-
лы сорууну кётюргенди. 
Ол бусагъатда къурала 
тургъан ахшы тёрелени 
андан ары айнытыргъа 
кереклисин чертгенди. 

Светлана Къонакъби-
евна ала 20-чы жылла-
дан башлап республика-
да тиллеге юйретиуню 
тарыхын сюзгенлерин 
билдиргенди. Ол 2014 
жылда бардырылгъан 
тинтиулени эсеплерин 
ачыкълагъанды. Андан 
бери этилген мадарла-
ны хайырындан мек-
тепледе ана тиллеге 
юйретиу  бла байлам-
лы хал игиленнгенди. 
Алай Нальчикде 10-11-чи 
классланы окъуучула-
рыны иги кесеги – 20,92 
проценти ана тиллерин 
билмейдиле, элледе 
аллайланы саны 2,32 
процентдиле, ала ата-
аналары башха-башха 

миллетлени келечилери 
болгъан юйюрледенди-
ле. Жаш адамла ана 
тиллеринде китап окъур-
гъа артыкъ итинмеген-
лери, бериулеге къара-
магъанлары, радиогъа 
тынгыламагъанлары да 
жарсырча шартды. 

Улакъланы Махти уа 
ана тиллени сакълау 
бу жаны бла полити-
ка къалай бардырыл-
лыгъы бла байламлы 
болгъанын чертгенди. 
Ол айтханыча, адамла 
кеслери да бу сорууда 
тири болургъа тийиш-
лидиле. Бюгюнлюкде, 
къабарты-черкес, къа-
рачай-малкъар тилле 
иги тинтилгендиле. Мах-
ти Зейтунович миллет 
диаспорала да бу ишден 
кери турмазгъа борчлу 
болгъанларын эсгерт-
генди. Ол финансиро-
ванияны азлыгъына, 
китапланы аслам бас-
маларгъа кереклисине 
да эс бургъанды.

Жыйылыуну ахырын-
да республиканы Пра-
вительствосуна, сей-
ирлери болгъан мини-
стерстволагъа бла жер-
жерли самоуправление 
органлагъа эсгертиуле 
этилгендиле.

КУЛЬЧАЛАНЫ 
Зульфия.

А лгъаракъда,  КъМР-ни 
100-жыллыгъы бла байламлы 
культураны келечилери Мо-
сквагъа барып, анда Къабар-
ты-Малкъарны кюнлери бла 
байламлы къууанчлы ишлеге 
къатышып къайтхандыла. 
Алгъадан белгиленнгенича, 
республикалы театрла ара 
шахарда бек белгили «Совре-
менникде» бирер оюн кёр-
гюзтюрге керек эдиле. Алай 
бла, Къулийланы Къайсын 
атлы Малкъар къырал драма 
театрны актёрлары Чингиз 
Айтматовну «И дольше века 
д лится день» романыны 
сюжет ызына кёре Роман 
Добагов бла жаш режиссёр 
Мызыланы Аубекир салгъан 
«Ажашханла» деген спек-
такльни кёргюзтгендиле. 

Москва да къонакъбай-
лыкъгъа жораланып малкъар 
театрда пресс-конференция 
болгъанды. Анда сёлеше, 
Къулийланы Къайсын атлы 
къырал драма театрны ди-
ректору Жангоразланы Ма-
жит былай айтханды: «Бизни 
ол айтхылыкъ сахнада оюн 
кёргюзтюр онгубуз болгъаны 
малкъар театрны, халкъы-
бызны, культурабызны да 
уллу жетишимиди. Спек-
такльде он адам ойнагъан-
дыла. Оюн малкъар тилде 
баргъанды, субтитрле уа 
орусча болгъандыла. 

Ары тебирегенде, кёп сай-
ларгъа тюшгенди – реперту-
арыбыз байды, алай а бю-
гюннге келишген спектакль 
болсун деп, «Ажашханла» 
деген оюнну а лгъанбыз. 
Къараучула, сахнада бола 
тургъан ишни магъанасы-
на терен сингип, спектакль 
бошалгъанда да, къызыу 
къарсларын сууутмай, кет-
мей иги кесек заманны тур-
гъандыла. Ол а ара шахарны 
къараучуларыны бизни теа-
трыбызгъа, актёрларыбыз-
гъа, режиссёрларыбызгъа 
да бек бийик багъа бергенле-
рини шартыды. Сейир этген-
лерин бла ыразылыкъларын 
букъдурмагъандыла. Кесим 
ол затны уялып айталмайма, 

алай ол хорлам эди. 
Быллай байрамла алгъын 

да болгъандыла. Ала унутул-
майдыла, кимни да эсинде 
жашап турадыла. Аны юсюне 
да, быллай кёргюзтюуле те-
атрны къалай айныгъанын-
дан хапарлайдыла. 

Малкъар театрны бу жол 
тарых магъаналы жетиши-
ми болгъаныны сылтауу да, 
баям, бу спектакльде музы-
ка, жарыкълыкъ, артистлени 
оюнлары да бир бирге тап ке-
лишип, бир ангылам къурап, 
бирча солуп келгенлеринде-
ди. Дагъыда аны жаратхан-
ларыны бир шарты – жууукъ 
заманда театрны Москвада 
оюнла кёргюзтюрге чакъыр-
гъандыла. Къайда, къачан 
боллугъун айтырыкъдыла. 
Мен бу оюнну кёргюзтген 
къауумгъа, аны хазырлагъ-
анлагъа да бек ыразыма».

Ызы бла ол журналистлени 
сорууларына жууапла бер-
генди. 

– Сиз ол оюнну нек айы-
рып салгъансыз республи-
каны байрамына?

– Чингиз Айтматов клас-
сикди. Романны магъанасы 
кенгди, алай режиссёрла 
Роман Добагов бла Мызыла-
ны Аубекир анда эки шартны 
ачыкъларгъа сюйгендиле. 
Бири – къайдан чыкъгъа-
нын, адет-тёресин унутхан-
ны ажымлыгъы, бирси уа 

– ана бла бала байламлыкъ. 
Магъанасы уа – халкъынгы, 
къыралынгы сюерге, иги зат-
ларыбызны тас этмезге юй-
ретеди. Ол а бусагъатда баш 
къайгъырыуладан бириди. 

– Оюннга алай иги тю-
бегенлерини сылтауу неде 
сунасыз?

– Биринчиден, тюз сайлау 
этилгенин айтыргъа керекди. 
Андан сора Роман Добагов 
бусагъатда бек иги режис-
сёрладан бириди. Мызыланы 
Аубекирни уа бу оюн диплом 
ишиди. Романча усталадан 
юйреннген насыпды. Аны 
хар бир иши да жангылыгъы 
бла энчиди. Былайда да алай 
болгъанды. Кеси къаууму бла 
ишлерге сюеди режиссёр. 

Музыка жанын Артур Варк-
васов жалчытханды, худож-
ниг а Кантемир Жилов эди. 
Ала эслемеген ууакъ зат 
къалмагъанды – кийимден 
башлап, сахнада декора-
цияны къайсы мюйюшю 
да. Ала сайлагъан акъ бла 
къара кийимле уа игиликни 
бла аманлыкъны белгисича 
келедиле. Артистле да бек 
иги ойнагъандыла. 

– Салгъан оюнугъузну ан-
гыламазла деген къоркъуу 
болгъанмыды?

– Ол да бар эди. Къыралны 
бир этегинден барып, Мо-
сквада белгили «Современ-
никде» оюн кёргюзтюу алай 

бош иш тюйюлдю. Тынгылы 
хазырланыргъа кюрешген-
биз. Бизни ишибиз къауум 
биргелик излеген ишди, бир 
бирни ангылап, байламлыкъ-
ны юзмей, бузмай ишлеген-
биз. 

– Москвада газетле сизни 
юсюгюзден жазгъанмы-
дыла?

– Хау, ол жаны бла жалан-
да къууанчлы хапар айтыргъа 
боллукъбуз.

– Бу оюнну энтта да башха 
жерледе кёргюзтюр умут 
этемисиз?

– Къыргъызстаннга барыр-
гъа деп тургъанбыз, бол-
магъанды. Тюркде «Минг 
солуу – бир ауаз» деп, тюрк 
халкъланы фестивалы бол-
лукъду да, ары бу оюнну, 
дагъыда Мызыланы Аубе-
кирни «Къар юзюлюу» деген 
драмасын элтиргеди мура-
тыбыз. 

Андан сора кесини оюмла-
рын КъМР-ни эмда КъЧР-ни 
сыйлы артисткасы, ЧР-ни 
халкъ артисткасы Мамай-
ланы Фатима айтханды: 
«Сайлау этгенде бу шарт да 
магъаналыды – Айтматов 
Къайсынны бек татлы шуё-
ху болгъанды, аны кесини 
устазына санагъанды. Мен 
аны бу чыгъармасын бек 
сюеме. Хар юзюгю эсим-
деди. Саулай романда, биз 
сахнада кёргюзтген кесеги 

да битеу дунияда адам улун 
сагъыш этдирген затланы 
юслеринден айтылады. Сёз 
ючюн, адамлагъа ата-ана-
ларын къайда болса жол 
жанында басдырып кетерге 
жарамагъанын. Дагъыда 
анала сабийлерине къалай 
къайгъыргъанларын. Мен 
анда Найматны ойнагъанма. 
Аллай ананы ойнасанг, кёп 
затны билесе. 

Бу оюнну Чеченде Феде-
рацияны фестивалында кёр-
гюзтгенибизде, кесаматчы-
ла, къараучула да бир оюм-
гъа келалмай эдиле. «Сизни 
спектаклигизни юсюнден 
сагъыш этип, кече жукъла-
магъанбыз», – дегенле да 
болгъандыла. Москвада уа 
ал такъыйкъаладан окъуна 
зал артистлени ангылагъа-
нын сезгенме, аллай шош-
лукъ бар эди, чибин учханын 
эшитирча.

 Юйреннген сахнангда-
ча болмай, киши жеринде 
ойнагъан къыйынды, алай 
а барыбыз да къолубуздан 
келгенни аямагъанбыз. Бу 
арт отуз жылда патриотизм 
деген ангылам кесини терен 
магъанасын тас этгенди. Ма 
ол себепден керек эди бу 
оюн бу кюнледе, амандан 
кери болуп, иги ишлеге кёл-
ленирча. Бу ишде ангылауу 
болгъан бир адам: «Сиз бу 
оюнугъуз бла театрыгъызда 
эрттегили адет-тёреле сакъ-
ланнганларын кёргюзтгенсиз 
– сахнада окъуна таматала 
кичилени юйрете турагъан-
ларын сезгенме. Ол а уллу 
театрлада болады», – деп 
белгилегенди. 

Жаш режиссёр Мызыланы 
Аубекир, тюбешиуню аллын-
да къоркъуу этгенин, артда 
къууаннганын чертип, оюнну 
юсюнде Москвада, бу мени 
жумушумду, бу сени демей, 
битеу коллектив да бир бо-
луп, алай ишлегени ючюн, 
ары баргъан къауумну бары-
на да, театрда ишлегенлеге 
да ыразылыгъын айтханды. 

МУСУКАЛАНЫ Сакинат.

Малкъар театр айтхылыкъ 
сахнада оюн кёргюзтгенди

Документле

Россейни Росгвар-
диясыны капитаны 
Ба ла ланы  Мажит-
ни жашы Мурат 2022 
жылны  27 июлюнда  
31-жыллыгъын белги-
лерик эди. Хар заман-
дача, бу жол да аны тё-
герегине жууукълары, 
тенглери, танышлары, 
шуёхлары да жыйыл-
лыкъ эдиле. Алай, не 
медет, бу жол ол къу-
уанчын байрамларгъа 
тюшмегенди анга…

Кёнделенчи жаш, 
орта школну бошагъ-
андан  сора ,  аскер 
училищеге  кирген-
ди. Аны да жетишим-
ли бошап, лейтенант 
чын да алып,  аскер 
къуллугъун  Нижний 
Новгородда Росгвар-
дияны бёлюмлерин-
ден биринде бардыр-
гъанды. Командирлери, жашны 
билимлилигин, чынтты офицер-
ни ышанларын эслеп, ротаны 
башчысына салгъандыла. Бый-
ыл 24 февральда уа  Муратха  
Росгвардияны бригадасыны са-
нында Украинаны жеринде бара 
тургъан  энчи аскер операциягъа   
батальонну штабыны начальни-
гини къуллугъунда къатышыргъа 
буюргъандыла.

…Гостомельни тийресинде ко-
лоннагъа украинлы нацистлени 
жанындан  къызыу  уруш ачыл-
гъанды. Батальонну командири 
майор Дмитрий Безбородов,  
ауур жаралы болуп,  алайда 
ёлгенди. Командованияны бою-
нуна  капитан Балаланы Мурат 
алгъанды. Аны уста башчылыкъ 
этиую бла украинлы миллетчи 
къауумну тунчукъдурургъа къол-
дан келгенди. Жарсыугъа, кёпге 
угъай. Олсагъат  нацистлени  
жанындан экинчи кере от ачыл-
гъанды, бютюнда  кючлю. Мурат 
башчылыкъ этген отряд аны 
да  тунчукъдургъанды.  Алайда 
Мурат  жаралы болгъанды. Анга 
да къарамай, жаш, буйрукъ бе-
рип, кеси да къатышып, жаралы 
болгъанланы къоркъуусуз жерге 
кёчюрюрге  кюрешгендиле. Ол 
заманда  колоннагъа бютюнда 
къаты атдырып башлагъандыла. 
Топладан бири Муратны къа-
тында чачылып, ол бютюн ауур 
жарала алгъанды.

Балаланы Муратны биргесине 
къуллукъ этгенле эмда  взводну 
командири, нальчикчи Мурат 
Кушхов  былай айтады: «Мен  Му-
ратны ауазындан ангылагъанма 
ол къыйын жаралы  болгъанын. 
Алай анга да къарамай, ол ра-
ция бла  буйрукъла бергенин, 
солдатлагъа къайгъыргъанын 
да къоймай, аланы   къоруулай,  
автоматдан атдырып тургъанды. 
Мурат  къазауатны ахырына дери 
да ал тизгинде эди,  артда бё-
люмге башчылыкъ этиуню мед-
санбатда  манга  буюргъанды».

Къазауатда жаралы болгъан 
росгвардиячыланы  эмда ёлген-
лени Мурат Кушхов медицинада 
ишлегенлеге  тапдыргъанды.

Балаланы Муратны жашауу 
ючюн врачла бек къаты кю-
решгендиле, алай, жарсыугъа, 
аны ёлюмню  къолундан алал-
магъандыла. Ол кече ауур жа-

раларындан  медсанбатда жан 
бергенди. 

Капитан  анга буюрулгъан бор-
чну тынгылы тамамлагъанды, 
биргесине къуллукъ этгенлени 
жашауларын  сакълар ючюн 
кесин аямагъанды. Къыйын 
болумда этген жигитлиги эмда 
батырлыгъы ючюн  Балаланы 
Муратны Кишиликни  орденине 
тийишли кёргендиле.

Муратны бешайлыкъ жаш-
чыгъы къалгъанды. Аны  атасына 
бла анасына  жигит жашларыны 
хайырындан сау къалгъанладан, 
аланы жууукъларындан ыспас  
сёзле энтта да келгенлей турады-
ла.  Аланы бир ненчасын юлгюге 
келтирсек да тамам сунама. 

Елена Шумилина: «Операци-
ягъа къатышхан солдатла, аланы 
ата-аналары, жууукълары да 
Мурат Мажидовичге уллу ыспас 
этип, жашны жууукъларына, ах-
луларына къайгъы сёз беребиз. 
Хар  атдырыу башланнганы сай-
ын, ол солдатланы къоркъуусуз 
жерге барырларына буйрукъ 
берип, аманлыкъчыланы къолла-
рына  бири да тюшмезча этерге  
кюрешгенди. Жаралыланы кеси 
сыртында кётюрюп чыгъаргъан-
ды.

Муратны хурметли атасы бла  
анасы эмда  жууукълары! Сиз 
аллай ётгюр эмда адепли жаш 
ёсдюргенигиз ючюн  сизге уллу 
ыспас этебиз эмда аллыгъызда  
баш урабыз. Аны хайырындан 
кёп  жаш сау къалгъанды. Мени 
уланым да аланы араларында-
ды. Ол хар кюн сайын да коман-
дирин эсгерип, аны  къаллай жи-
гит адам болгъанын айтады. Аны 
ёлгени бизге да уллу   ачыуду… 
Биз аны унутурукъ тюйюлбюз, 
кеси адамыбызныча, дин   адет-
лерибизде  эсгере турлукъбуз».

Сергей Михайлов: «Жашым 
Муратны къолунда къуллукъ эт-
генди. Ол батальонну штабыны 
начальниги эди. Чынтты офицер 
эмда чынтты эр киши эди! Жат-
хан жери жумушакъ болсун… 
Хар заманда да эсибизде тур-
лукъду».

Таулу жашны аскерчи нёгер-
лери уа «Мурат ючюн» деп, на-
цистле тургъан жерге топ окъ 
ийгендиле. 

ХОЛАЛАНЫ Марзият.

Кишилик

Башхала ючюн 
жанын аямагъанды

Россей Федерацияны Жашау журтла кодексини 156-чы статьясыны 
8-чи кесегине, «Къабарты-Малкъар Республиканы жеринде орнал-
гъан кёп фатарлы юйледе жашагъанла барысы да хайырланнган 
ырысхыгъа тынгылы ремонт этиуню къурауну юсюнден» Къабарты-
Малкъар Республиканы 2013 жылны 22 июлюнда чыгъарылгъан 63-
РЗ номерли Законуну 3-чю статьясыны 4-чю кесегине тийишлиликде 
Къабарты-Малкъар Республиканы Правительствосу бегим этеди:

Къабарты-Малкъар Республиканы жеринде орналгъан кёп фатарлы 
юйледе жашагъанла барысы да хайырланнган ырысхыгъа тынгылы 
ремонт этиуге тёленнген ахчаны бек аз ёлчемин былай тохташды-
рыргъа: кёп фатарлы юйде жашагъан адамны иелигинде болгъан 
битеу жерни бир квадрат метри ючюн 2023 жылда бир айгъа  - 7,15 
сом, 2024 жылда - 8,00 сом, 2025 жылда - 9,00 сом.

Къабарты-Малкъар Республиканы
Правительствосуну Председатели                              МУСУКЛАНЫ А.  

Къабарты-Малкъар Республиканы жеринде ор-
налгъан кёп фатарлы юйледе жашагъанла бары-
сы да хайырланнган ырысхыгъа тынгылы ремонт 
этиуге  тёленнген ахчаны 2023-2025 жыллагъа бек 

аз ёлчемин  тохташдырыуну юсюнден
Къабарты-Малкъар Республиканы 

Правительствосуну  

Б Е Г И М И
2022 жылны 30 сентябри    Нальчик ш.     №213-ПП

Ана тиллени сакълауда адамланы 
кеслерини тириликлери да магъаналыды

Ахыры.
Аллы 1-чи бетдеди.

Пресс-конференция

Атталаны Жамал саугъ-
аланады.

Билдириу

Профессионалла

Ич службаны капитаны Ахматланы 
Хусейинни къызы Жулдуз ФСИН-ни 
7-чи номерли бёлюмюнде баш пси-
хиатр-наркологду. Аны бла тюбешип, 
ишини, кесини, юйюрюню юсюнден 
да ушакъ этгенбиз.

Къадарларын бирлешдириу
Жулдуз бла Искандер Бейтуганов Къа-

барты-Малкъар къырал университетни 
медицина факультетине киргенде таныш-
хан эдиле. Бешинчи курсда уа тойларын 
этдиле. Ишлерге да бир жерде тюшгенди. 
2009 жылда окъууну бошап, интернатура-
ны ёте тургъанларында, аланы ФСИН-ни 
медицина бёлюмюне чакъырадыла. «Ол 
заманда тамата къызчыкъ туууп эди да, 

ахча къолайыбыз артыкъ аламат болмай, 
ыразылыгъыбызны билдиребиз. Искандер 
Советский элде тиширыула тургъан коло-
ниягъа жюрюп башлайды. Анда ишлеген 
бек къыйын эди. Ол заманда беш жюз 
тутмакъ бар эди. 

Мен а акъылбалыкъ болмагъанла тур-
гъан колониягъа жюрюйме. Юч жылдан 
баш иеме Москвадан сёлешип, иш тап-
ханларын билдиредиле. Ол чакъырыуну 
дурус кёрюп, Искандер ары тебирейди. 
Хау, сёзсюз, анда иш къыйынды. Шахар 
уллуду, саусузлагъа кёп барыргъа тюшеди. 
Алай аны хайыры да барды: бютюнда уллу 
сынау жыйышдыраса»,  – дейди Жулдуз. 

Аны да бар эди ары атланыргъа акъы-
лы, алай ол алай эталмады. «Коллектив 
игиден кеталмадым, – дейди. – Биз къа-
рындашлача, эгечлеча  турабыз. Сёзсюз, 
биринчи заманда бек къыйын эди. Не 
десек да, бу ишни  граждан медицинадан 
башхалыгъы уллуду. Манга  акъылбалыкъ 
болмагъанлагъа къараргъа  тюшгенди. Ол 
а абаданла бла кюрешгенден эсе иги да  
ауурду. Аланы акъылларына не келлигин 
билмейсе. Ала башханы  ниетин алай 
терк сезедиле. Сен аланы эниш этерге 
кюрешмесенг, ёхтем сёлешмесенг, жю-
регинг таза болса, ала да ачыладыла. 
Бир-бирлери уа манга «анам» деп окъуна 
айтыучу эдиле». 

Къабарты-Малкъарда юйретиучю ко-
лонияны жапханларындан сора Жулдуз 
СИЗО-да наркологну къуллугъун толтуруп 
башлайды. Дагъыда бир жылдан а аны 
Каменкада 3-чю номерли тутмакъны боль-
ницасыны таматасына саладыла.  Алты 
жылдан бери уа ФСИН-ни медицина служ-
басыны жетинчи бёлюмюню баш врачыды. 

Жууаплы къуллукъда 
Ары Къабарты-Малкъарда, Къарачай-

Черкесде, Шимал Осетияда орналгъан 12 
филиал, Нальчикде  Медицина эмда социал 
реабилитацияны арасы, Къырал санитар-
эпидемиология контрольну 1-чи номерли 
арасы, 1-чи номерли аскер-врач комиссия, 
4-чю номерли медицина бёлюм, Каменкада 
больница, 1-чи номерли медицина часть, 
Владикавказда Къырал санитар-эпидеми-
ология контрольну 2-чи номерли арасы, 
2-чи номерли аскер-врач комиссия, 3-чю 
эмда 5-чи номерли медицина частьла, 
Черкесскде 6-чы номерли медицина часть 
киредиле. 

– Бёлюмде ишлеген медикле барысы да, 
дипломдан сора, билим берген факультет-
леде усталыкъларын ёсдюргендиле, алада 
энчи специалистлени сертификатлары 
бардыла. Алагъа тутмакъланы араларында  
туберкулёздан, ВИЧ-инфекциядан, нар-
команиядан,  ичгичиликден да багъаргъа 
тюшеди. Бек къыйын саусузланы башха  
учреждениялагъа  жиберебиз, алай андан 
къайтхандан сора алагъа биз дайым да 
кёз-къулакъ болгъанлай  турургъа керекбиз, 
– дейди ушакъ нёгерим.

Итиниулюк
Адам врач болургъа итинди эсе, ол 

кезиуден башлап аны жюрек тынчлыгъы 
болмазлыгъын ангыларгъа керекди. Жул-
дуз аны ангылагъанды, билгенди, сынагъ-
анды. Искандерге да башха жол жокъ эди. 
Аны атасыны къарындашы Борис Ауэсович 
Бейтуганов профессорду, кёп заманны 
КъМКъУ-ну медицина факультетини ка-
федрасыны таматасы болуп тургъанды. 

Искандерни бла Жулдузну юч къызлары 
барды. Ала сизни ызыгъызны тутарларын 
сюемисиз, деп сорама. «Ол жаланда 
аланы сайлаулары боллукъду. Биз алагъа 
чырмарыкъ тюйюлбюз. Бу усталыкъгъа 
жаланда жюрек талпыныуунг бла барыр-
гъа керек болгъанына мен  толусунлай 
тюшюннгенме», – дейди огъурлу ана. 

Юйюрю
Бейтугановланы къызларыны шёндю 

жууаплы кезиулериди. Ала бюгюнлюкде 
къаллай мурдор салсала, тамблагъы жа-
шаулары анга кёре боллукъду. Насыпха, 
юйюрге тамата тёлю бек уллу себеплик эте-
ди. «Анам Тырныаууз шахарда гимназияда 
устазды, – деп бардырады хапарын Жулдуз.- 
Тамата къызгъа – Оксанагъа – уллу къыйын 
салгъанды. Эки гитчени ёсдюрюрге уа Ис-
кандерни атасыны эгечи Тося  болушады. 
Биз аны бла бирге турабыз. Аны хайырындан 
сабийле ючюн чыртда къайгъырмазгъа бол-
лукъма. Биз Тося этген игиликни унутурукъ 
тюйюлбюз, аны ючюн анга бек ыразыбыз». 

Бир бирден узакъда тургъаныгъыз а 
къыйын кёрюнмеймиди, деп сорама. Жул-
дуз, мудахланып: «Да хау, тынч тюйюлдю. 
Искандер бизни чакъыргъанлай турады, 
алай алыкъа таукел болалмайма. Анда хар 
затны да жангыдан башларгъа керекди. 
Мында уа жашау тап, сыйдам барады. Са-
бийлеге да мында иги сунама. Бусагъатда 
къызларыбыз, жашларыбыз ана тиллерин 
билмейдиле деп кёпле тарыгъадыла, биз-
никиле уа къабарты, малкъар, орус тилледе 
эркин сёлешедиле. Ала не къадар  кёп  тил 
билселе, ниет жаны бла да аллай бир бай 
болурла деп ойлайма», – дейди ол, сорууума 
жууаплай.

 ХОЛАЛАНЫ Марзият.

Ол 1960 жылда Тёбен 
Чегемде уллу юйюрде 

(жети сабий) туугъанды, 
ёсгенди. Сабийликден агъ-
ачдан бир затчыкъла жо-
наргъа, ташдан, юзмезден 
зат ишлерге, сурат этерге 
сюйгенди. Ол сюймеклик 
аны художестволу чыгъар-
мачылыкъны жолуна сал-
гъанды. 1983 жылда, бир 
къауум сынаудан да ётюп, 
Тахир Пензада художество-
лу училищени скульпту-
ра бёлюмюне тюшгенди. 
Тёрт жыл окъугъанды таулу 
жаш къыралгъа белгили  
устазланы къолларында. 
Студент заманында окъ-
уна аны ишлерин юлгюге 
тутхандыла.

1987 жылда училищени 
бошар заманнга аны аты 
республикада, регионда 
да белгили эди – республи-
калы, зоналы, россей кёр-
мючледе да болгъандыла 
ишлери. Ма ол себепден, 
къайтып келгенлей, сакъ-
лай турмай, терк окъуна 
иш да тапханды – аны ре-
спубликалы художестволу 
фондха чакъыргъандыла. 
Ол монументалистди, ол 
себепден бояула бла су-
рат этиуден эсе да аслам 
скульптура жанрлада иш-
лейди. Бютюнда агъач бла. 

1992 жылда Тахирни 
Нальчикде биринчи энчи 
кёрмючю болгъанды. Жаш 
художникни ишлерине 
къараргъа келгенле бир 
аууздан айтханнга кёре, 
бизни художестволу сана-
тыбызгъа кесини энчилиги 
болгъан хунерли уста кел-
генди. Россейни Художни-
клерини союзуна уа Тахир 
жаланда андан он жыл 
озуп киргенди. Ол заманда, 
бусагъатдача болмай, мени 
ары алыгъыз деп сюелген 
айып эди. Таматала кес-
лери чакъыргъынчы сакъ-
лагъандыла къайсы да. 

Тахирни экинчи кёрмю-
чю уа Малкъар халкъ-

ны саясат репрессиялада 
жоюлгъанларына аталгъан 

мемориалда 2004 жылда 
– миллетибиз сюргюн жол-
гъа чыкъгъанына алтмыш 
жыл болгъанда – къурал-
гъанды. Агъачны, багъ-
ырны, алжюташны (гипс), 
топуракъны, кесине тын-
гылата билген художникни 
бир къауум эслерча иши 
кёчгюнчюлюкге аталгъан-
дыла. Сёз ючюн, аланы 

араларында «Сюргюн», 
«Ёксюзле», «Сынмагъан 
халкъ» деген скульптурала 
бардыла.

2010 жылда Черкес улуну 
энчи кёрмючю алтмыш 
беш экспонатдан къурал-
гъан эди. Ол заманнга 
художникни ишлери да 
аслам, аланы магъанала-
ры да терен болгъанды-
ла. Анда скульптураладан 
сора да, халкъыбызны къол 
усталыгъын эсгертген гоп-
панла, аякъла, къашыкъла, 
башха затла болгъандыла. 

Тахирни бек уллу къыйын 
салыннган чыгъармала-
рындан бири «Барс ууда» 
деген композициясыды. 

Къая башында тургъан 
кийик эчкиге энишгеден 
тауушсуз ёрлеп барады 
уугъа чыкъгъан жыртхыч. 
Бу иш багъырдан этил-
генди. Ол материал бла 
ишлеген тынч болмагъ-
анын ким да ангылайды. 
Алай аллай чыгъармалары 
дагъыда бардыла Черкес 
улуну: «Чалгъычы», «Хор-

лагъанла» деген компози-
ция, «Гылыучукъ» дагъыда 
башхала. 

Агъачдан этилгенле уа 
– «Тепсеучю къыз», 

«Сатанай бийче», «Сагъыш 
этиу» – таягъына таяннган 
къарт, «Мустанг» – арт 
аякъларына тургъан кийик 
ат, «Музыкант» – жамычы 
кийип тургъан сыбызгъы-
чы, «Мадам», «Таш макъа-
ла», «Жолоучу», – таягъын 
да белине салып баргъан 
эр киши, «Тиширыуну су-
раты», «Чалгъыда», «Та-
улу ана», «Нарт къала» 
– юч гебен, башларында 
адамла, бири – сенеги 
бла, къуш суратлы «Аштар-

хан», «Къойчу», «Ташчы», 
«Уучу», «Ынна»...

«Мечиланы Кязим», «Ти-
ширыу», «Апсаты», «Таулу 
тиширыу къошун бла» де-
генле уа гипсден этилген-
диле. Тахирни бир атсыз 
ишин мен къолда тургъан 
жюрекге ушатама – аны 
тутхан бармакъла кёрю-
нюпдюле, сора кёз да бар-
ды анда. Жюрек бла кёрген 
деп аллайгъа айта болурла. 

Бу затланы барысын да 
художникни атындан 

сора да бир байлагъан 
зат барды – аны жигитле-
ри чынтты таулуладыла 
– бийикле бла байламлы 
адамла, жаныуарла. Сора 
дагъыда аны ишлеринде 
миллет эс барды – малкъар 
халкъны жашауу бла бай-
ламлы шартла. Сёз ючюн, 
«Таулу ана» деген скульпту-
расы Малкъар халкъны ре-
прессия сынагъанларына 
аталгъан мемориалны ал-
лында сюеллик эсгертмени 
макетиди. Ол кёп затны 
юсюнден айтады. Анда 
къараучу халкъыбызны бир 
жарсыулу сюргюн бетин 
кёреди. Алай а тиширыу да, 
аны къолунда къагъанакъ 
да, бешик да умутну, ёчюл-
мезлик тамбланы ышанла-
рыдыла. 

Тахирни «Нарт къаласы» 
да таулулагъа аталгъан 

композицияды. Эрттеледен 
келген, тарых магъаналы 
сурат – къала, аны бир 
жеринде атаргъа хазыр 
садакъчы, андан арлакъда 
къалауур сюелип турады-
ла, сора арсланла. Къала 
башында да сюеледи нарт 
батыр. Нартла дуниясы 
энчиди художникге. Аны 
юсюнде умутлары да ул-
лудула аны. Алгъаракъда 
Кисловодскда, Шимал Кав-
казны алимлери, худож-
никлери да чакъырылып, 
«Къарачай-малкъар жигит-
лик эпосну дуниясы» деген 
семинар баргъанда, Тахир: 
«Малкъарда не Къарачай-
да нарт къала ишленсе 

сюерик эдим, онг болуп. 
Аны къабыргъаларын нарт-
ланы биз этген суратлары 
жасарча», – деген эди. 
Аллай кюн да келир. Аны 
бу кюнледе КъМР-де да 
Бал чучхурлада баргъан 
фестивальгъа элтген кёр-
мючюнде уа нартланы жау 
бла ишленнген суратлары 
да бар эдиле. Ма аллай 
миллет эс барды Тахирни 
кёп жанрлы ишлеринде. 

Ол эрттегили адамланы 
суратлагъанча, бизни 

заманыбызны да кийиреди 
тарыхха. Сёз ючюн, Ул-
башланы Мутайны эсгериу 
къангасында суратны да 
автору Тахирди. Художник 
аны сахнада тепсеуде къа-
лай учханын къарамында 
кёргюзталгъанды. Къулий-
ланы Къайсынны, Зока-
ланы Валерийни да ол ма 
алай аламат ишлегенди. 
Жаланда хунери болгъан, 
бийик фахмулу художник 
ишлерге боллукъду жюре-
клеринде илхам жашагъан 
адамланы алай уста, ала 
кеслерини, халкъларыны 
юсюнден да хапар айта 
турурча. Устаны миллети-
не, аны ахшы адамлары-
на сюймеклиги ма алай 
ачыкъланады. 

Алгъаракъда Къулийла-
ны Къайсын атлы Малкъар 
къырал драма театр сал-
гъан «Антигонада» Тахир 
художник-постановщик 
болгъанды. Аны бу иши да 
башхалагъа ушамагъанын 
белгилерчады.

Черкесланы Тахир бла 
аны жашау нёгери Бат-

таланы Сакинат юч аламат 
сабий – эки жаш бла къыз 
– ёсдюргендиле. Ма аллай, 
Аллахны жолу бла баргъан, 
сабыр, жумушакъ, тюз ин-
сан, чынтты интеллигент, 
заманны, адамны, мил-
летни къадарын да къалай 
ангылагъанын аламат иш-
лери бла кёргюзтген скуль-
птор, художник жашайды 
бизни арабызда. 

МУСУКАЛАНЫ Сакинат.

– Беслан Мухажидович, бло-
герле орамда жашагъанланы 
кёргюзтселе, адамла: «Бу хари-
плени къырал юйлеге алыр амал 
нек жокъду», – деп жазыучудула. 
Сизге тюшген къыйынмыды?

– Бизге  толусунлай битеу до-
кументлерин да жыйып келирге 
керекдиле. Алгъа не Комплекс 
арагъа, неда Урунуу эм социал 
къоруулау министерствогъа ба-
рып, андан тийишли эркинлик 
алып, документлени да жараш-
дырып, бизге алай тюшедиле. Ол 
сылтауладан бириди. Башхасы уа 
неди десегиз, орамда жашагъан-
ланы бизге келтиргенликге, ала 
къачып кетедиле. Эркинликге юй-
реннгенле низамны кётюралмай-
дыла. Бир назмучу тура эди бизде. 
Бир-эки айдан кетип, кимни болса 
дачасында кечинип тургъанды. 
Анда уа, биздеча, врачла, аш-суу, 
жылы отоу жокъдула. Ма аллай 
бир дачада ёлюп тапхандыла. 
Бек жарсыгъан эдик, билимли, 
фахмулу адам эди.

– Ненча адам турады бусагъ-
атда интернатда, кимледиле ала, 
бош жерле бармыдыла?

– Битеуда бизде  205 адамгъа 
жер барды. Бюгюнлюкде уа 142 
барды.  Къыркъысы тёшекден 
турмагъан саусузладыла. Токъ-
сан бла беш адам сакъатладыла. 
Эр кишиле – 69, тиширыула 73 
боладыла.

Бизде шёндю онбир миллетни 
келечилери кечинедиле: 77 оруслу, 
37 къабартылы, 8 украинлы, 6 тау-
лу эм башхала. Мен бизде тургъан 
къартланы сабийлери барысы да 

аман адамладыла деп айталлыкъ 
тюйюлме. Уллайгъан адамны 
ауруулары кёп эсе, анга дарман-
ланы алып турургъа хар юйюрню 
да къолундан келип къалмайды. 
Сора тёшекдеги саусузлагъа да 
бир-бирлени, не бек сюйселе, 
жокъду къарар амаллары. Мында 
иш тапмай, узакъ шахарлада уру-
надыла. Не этсинле, амалсыздан 
бери келтиредиле. 

– Ичгичиле уа бармыдыла?
– Хау. Мында тургъанланы 

пенсияларыны 60 - 75 процентин 
къырал алады: ашха, суугъа, дар-
манлагъа, юйню къоранчларына. 
Къалгъанын а – кеслери. Ма ол 
сомла ичгичилени къолларына 
тюшген кюнледе бек къыйнала-
быз. Ариу айтыргъа кюрешебиз, 
башхаланы юслеринден сагъыш 
этерге чакъырабыз. 

Юйюр къурасала, бир-бирле ол 
осал къылыкъларын унутадыла. 
Бусагъатда интернатда жети юйюр 
барды. Бек тап жашайдыла. Юй-
леринде турсала, жангызлыкъдан 
къыйналып, кюнлерин мудах оз-
дурур эдиле, бизде уа сёз, жашау 
нёгер да табып, кюн сайын врач 
да къарап, ашлары-суулары да 
хазыр болуп турадыла. Сёзсюз, 
юйлеринде жашаргъа онглары 
болгъанла насыплыладыла, алай 
аллай амаллары болмагъанлагъа 
уа къыйынды, алагъа къырал 
болушады. 

– Интернатчыла эрикмезча ма-
дарла уа этилемидиле?

– Хау, хорубуз барды. Шахмат-
ла, нардла ойнарча, эшиу, тигиу 
этерча амалла бардыла. Алай 

мында бирле тёшек болгъан, 
къаты ауругъан адамладыла, 
башхала уа, жашаудан арып, тынч 
турургъа сюйгенледиле. Аягъы 
юсюнде болгъанла бла уа Кисло-
водскге дельфинарийге, Чегем 
чучхурлагъа, Чирик кёлге, Наль-
чикде паркга барабыз. Артистле 
концертле бла келедиле. Тюнене 
«Балкария»  тепсеу ансамбль ке-
лип, ариу миллет тепсеулери бла 
бек къууандыргъанды барыбызны 
да, сау болсунла! Сууаплыкъ эте-
ме деген бир-эки интернатчыны 
юйлерине элтип сыйласа да, угъай 
дерик тюйюлбюз.

Биз учрежденияны жокълагъан 
кюн анда тургъанланы бир къау-
уму бла да ушакъ этгенбиз. Ала-
дан бир-экисини айтханларын да 
басмалайбыз. 

Фатима Хатажукова:
– Дубкиде сабийле тууулгъан 

юйде, сора Бахсанда больницада 
санитарка болуп ишлегенме. Баш 
ием ёлген эди, сабийим жокъду, 
сора эгечим бла тура эдим. Ол да 
ёледи да, аны эки жашы юйленн-
генлеринден сора юйюбюз тар-
лыкъ этип башлайды. Ол кезиуде 
ауруйма да, жюрегим да, ёпке-
рим да бирча къыйнап, отоуумда 
эшикге окъуна къыйналып жете 
эдим. Экиге айланнган эгечим 
бла къарындашым келедиле да, 
мени бери келтиредиле. Кардио-
логияда реанимацияда тургъанма 
бир кесек заманны, артда Герон-
тология арада да бакъгъандыла. 
Ийнанамысыз, жангыдан кёзюм 
ачылгъанды жашаугъа! Бек эр-
кин жюрюйме, къарыуум–кючюм 

да къайтхандыла. Сау болсунла 
битеу бу интернатда ишлегенле, 
мени больницалагъа элтип, бакъ-
дырып, аягъы юсюме салгъанла!

Александра Балова:
– Мында тургъанлы оналты 

жыл болады, элли тогъуз жылым 
болгъанда келгенме. Отуз эки 
жылы болгъан къызым ёледи да, 
сабийлери ёксюзлей къаладыла, 
аталары да жокъ эди. Анга жюре-
гим бек къыйнала эди. Кюнлени 
биринде бир кёзюм зат кёрмей 
къалады. Алай къоркъама! Ол 
жунчуп тургъан туудукъларыма 
мен да жюк бола турама деп, бери 
келеме, къарт анамы да алып. Ол 
мында ёлгенди.

Оналты жылны ичинде экинчи 
кёзюмю да мында сакъларгъа 
кюрешдиле, астмадан битеу дар-
манларымы да табып, бек тап 
турама. Туудукъларым: «Кел 
юйге», - дейдиле. Мени фатарым, 
къызымы юйю, туудукъларым 
ёксюзлеча къыралдан алгъан 
фатарлары – жашаргъа жерибиз 
барды. Алай мен мында турургъа 
сюеме. Юйде кече-кюн да врач 
къайдан табыллыкъды манга? 
Къарыуум болгъан заманда бек 
кёп ишлегенме, Калмыков атлы 
санаторийде тамата медсестра 
болуп тургъанма, медучилищени 
бла университетде химия факуль-
тетни бошагъан эдим. Къадарым 
а жашаууму ахырында бери кел-
тиргенди. Аны ючюн жарсымай-
ма, мында иги,билимли адамла 
ишлейдиле. 

БАЙСЫЛАНЫ Марзият 
хазырлагъанды.

Ёчюлмезлик илхам
Таулу суратчыланы араларында Черкесланы Ахматны жашы Тахир жумушакълыгъы, 

сабырлыгъы бла, этген ишини башхалагъа ушамагъанлыгъы бла энчиди. Хар аны бла 
тюбешгенинг сайын жюрегинге бир жарыкъ огъурлулукъ къонады. 

Барс ууда. Тиширыу.

Ушакъ

Къартланы юйюне кимле тюшедиле?
Нальчик шахарда Уллайгъанла эмда сакъ-

атла тургъан юйге тюшгенлеге биз эрирге 
юйреннгенбиз, не адамлары, не юйлери  
болмагъанла сунабыз. Алаймыды кертиси 
бла уа? Огъесе бир-бирле  мында жюрек 
тынчлыкъмы табадыла? Юйлеринде жаш-
лары эм къызлары бла тюйюшледен, жар-
лылыкъдан  да арып?  Бери къартларын 
амалсыздан келтиргенле да бардыла. Ала 
аланы  жокълай туруучудула. Алай унутуп 
къойгъанла да аз тюйюлдюле. «Манга къы-
зым сёлешмейди ахырысы бла да. Москва-
да ишлейди. Бир зат да излемейме андан, 
жаланда ауазын эшитирге сюеме», – дейди 
бир тиширыу. Экинчиси: «Бир Аллахдан сора 

мени бир затым да жокъду, не адамым, не 
мюлкюм». 

Ючюнчюсю уа туудугъу эрге барып, сабий 
тапхандан сора жаш адамла фатар ючюн 
хакъны тёлеялмай, къыйналгъанларын 
кёрюп, анга  фатарын бергенди, кеси уа 
интернатха келгенди. Не сейир, ол туудугъу 
ыннагъа келмейди. Башха тиширыу да эки 
отоулу фатарын жашыны юйюрюне къоюп 
кетгенди. Ол насыплы болсун, эркин жаша-
сын деп…

Къалайды интернатда тургъан алагъа, 
башхалагъа да? Аны билир муратда  уч-
режденияны  директору Беслан Бифов бла 
тюбешип, ушакъ этгенбиз. 

«Къарачай-малкъар маданиятны совети» 
регионла аралы жамауат организация 
«Алтын къалам» деген  конкурс  бардырыл-
лыгъыны  юсюнден билдиреди. Ол Россейни 
миллетлерини маданият  хазналарыны 
жылыны чегинде ётеди. Проектни жашауда 
бардырыугъа кеси ыразылыкъларын Къа-
барты-Малкъарны бла Къарачай-Черкесни 
Журналистлерини союзлары, КъМР-ни Ма-
даният министерствосу, КъМР-ни Миллетле-
ни ишлери эм жамауат проектле жаны бла 
министерствосу эм Къарачай-Черкес Ре-
спубликаны Миллетлени ишлери, асламлы 
коммуникацияла эм басма министерствосу 
билдиргендиле.

Конкурсну  баш мураты –  къарачай-
малкъар халкъны миллет хазналарын, адет-
тёрелерин сакълауду, тарых  кезиулерин 
белгилеудю, сейир эм хурметли адамлары 
бла танышдырыуду, халкъны  энчилигин 
ачыкълауду. 

– Дагъыда адамла фахмулу журналист-
лерибиз, аланы чыгъармачылыкълары бла 
да кенгирек танышсала сюебиз. Асламлы 
информация органлада эм социал  сетьледе 
арт жыллада миллетибизни культурасы, 
тарыхы, сейир адамлары бла да танышды-
рыу кенг бардырылады.  Мен оюм этгенден, 
къарачай-малкъар халкъ кесини аллай 
адамларын билирге керекди. Бу эришиуню 
бардырыуну баш борчу да олду. Конкурсха 
орус эм къарачай-малкъар тилледе жазгъан 
журналистле бла блогерле къатышыргъа 
эркиндиле. Ол санда башха миллетлени 
келечилери да. Былайда бир тюрлю чек 
салынмайды. Биз хар фахмулу адамгъа да 
ачыкъ жюрек бла тюберикбиз, - деп черт-
генди советни таматасы Жабелланы Лидия.

Алайды да, бу конкурсха 2022 жылда 
эфирге чыкъгъан эм басмаланнган журна-

лист ишле бла къатышыр онг барды. Аны 
ючюн  заявканы 25 декабрьге дери толту-
руп, жиберирге керекди. 

 Журналист ишле 4 номинацияда тинтил-
ликдиле:

- «Бек иги басма материал»;
- «Бек иги телевидение бериу»;
- «Бек иги  радио бериу»;
- «Бек иги  интернет материал». 
  Жюри ишлеге терен магъаналылыкъ-

ларына, теманы ачыкъланыууна, социал 
магъанасына кёре багъа бичерикди.

Конкурсда хорлагъанла ахча саугъала 
эм дипломла бла белгиленирикдиле. Ол 
жумуш 2023 жылда 13 январьда - Россей-
ли басманы кюнюнде - къууанчлы халда 
ётерикди. 

Анга къатышыргъа сюйгенле заявканы 
kultsovet@mail.ru  электрон адресге 
жазып алыргъа боллукъдула. Конкурсну 
юсюнден соруула бла 8-928-029-41-11 
номерге сёлеширге боллукъду. 

Эм иги журналист 
чыгъармала сайланырыкъдыла

Акция

Тутушуу

Спортну усталары

«Муратым дунияны 
чемпионатына къатышыргъады»

Алим футболну сайлап, 
анга берилирге таукелленн-
генинде, акъылбалыкъ да 
болгъан болмаз эди. Ол 
биринчи кере Александр 
Апшевни атын жюрютген 
спорт школда танышханды 
футбол бла. 

– Биз, 1992 жылда туугъ-
анланы къаууму, ол кезиуде 
бек кючлю команда эдик. 
Алай «Спартак-Нальчик» 

биз жетген заманнга пре-
мьер-лигада ойнагъан-
лыкъгъа, бизге артыкъ эс 
бёлмегенлери мени сейир-
синдирген окъуна эте эди. 
Онжети жылым толгъанда 
уа, «Спартак-Юность» ко-
мандагъа чакъырадыла. 
Ол КФК зонаны къаууму 
болгъаны ючюн не окъуу-
ну, не футболну сайларгъа 
тюшеди. Атам бла анам а 
манга бийик билим алыр-
гъа кереклисин айтып, 
КъМКъУ-ну юридический 
факультетине киреме, – деп 
эсгереди Алим. 

 Ол кезиуде Зумакъул 
улу «Кенже», «Локомотив» 
Кропоткин, «ГорИс-179» 
клубла ючюн ойнап тур-
гъанды. «Мен сайлагъан 
ызны предметлери бошуна 
белги салынып къалырчала 
болмагъанлары себепли, 
хакъ тёлеген клубланы та-
бып, ала ючюн ойнай эдим. 
Муратым футболчу болур-
гъа эди да, анга тынч-тынч 

бара эдим», – дейди ол. 
ПФЛ-ны юсюнден айта, 

мени жигитим ары тюшер 
ючюн байламлыкъла, та-
нышларынг болургъа кере-
клисин белгилейди. 2011-2012 
жыллада аны Волгадагъы 
«Энергиягъа», СКА Ростовха 
да къарарча онгла къураргъа 
да сёз берген эдиле. Сакъ-
латып, алай сёзлерине ие 
болмай къалгъандыла. 

Кесини агенти болса, фут-
болчугъа, сёзсюз, тынчды. 
Алай 21-жыллыкъ нальчик-
чи жашха артыкъ эс бёлмей 
эдиле. 

– Профессионал клубну 
къауумуна бир да тюш-
мегеннге сейир артыкъ 
уллу болмайды. Сени эслер 
ючюн биринчи атламларын-
гы даражалы къауумлада 
башларгъа кюреширге ке-
рексе. Алай, айтханымча, 
аллай онг азлагъа бериле-
ди, – дейди футболчу. 

Бюгюнлюкде Зумакъулла-
ны Алим Тайваньны «Тай-
нань» командасыны къауу-
мундады. Ары дери Монго-
лияда да ойнагъанды. Кёп 
жылланы ол къоруулаучуну 
борчун толтургъанлай тур-
гъанды. Арт эки-юч жылда 
уа командада къоруулаучу 
болмагъаны себепли, таулу 
жашны борчлары бир ке-
сек тюрленнгендиле. Анга 
топну сыйырып, нёгерине 
берирге, чабыууллукъну 

кереклисича къураргъа, зо-
наны жабаргъа да тюшеди. 

- Монголиягъа къалай 
тюшгенинги юсюнден айт-
санг эди.

– 2016 жылда тенгим бла 
Санкт-Петербургга кетип, 
анда иш табаргъа кюре-
ше эдик. Сора интернетде 
Къалмукъдан бир жашны 
интервьюсун кёреме. Анда 
ол  Монголияны «Сэлэнгэ 
Пресс» деген командасын-
да ойнагъаныны юсюнден 
хапар айта эди. Ма ол такъ-
ыйкъада менде андагъы 
футболгъа сейир къозгъа-
лады. Артда ол жашны 
излеп табама эм тынгылы 
хапар айтырын тилейме. 
Сора командагъа футбол-

чула сайлау жаны бла адам-
ны телефонун тилейме. 
Аны бла байлашама, видео 
да жибереме. Ол манга 
ай бла жарым замандан 
жууап береди. Тренер да, 
команданы иеси да оюнунгу 
жаратхандыла, кел деп. 

 Бу амалны ычхындырыр-
гъа жарамагъанын ангы-
лап, самолётха билет ала-
ма. Ол къонуп, самолётдан 
чыкъгъанымда, сууукълукъ 
25 градусха дери жете эди. 
Кюн кёзлеринги къаматхан-
лыкъгъа, жылыу а жокъ. Ма 
ол зат эсимде къалгъанды. 
Артда танышларым ол къы-
ралны юсюнден бек кёп 
соруучу эдиле. Алай артыкъ 
сейир къыралды деп айтал-
майма. Бизни адамла, нек 
эсе да, тыш къыралланы 
бек сейир жерлеге санай-
дыла…

– Монголияны чемпиона-
ты къаллайды?

– Анга 10 команда къа-
тышады. Тынгылы футбол 

командала уа аладан би-
ринчи тёртюсюдюле дерге 
боллукъма. Ала да бизни 
КФК-ны даражасында. 
Россейли футболчула бар-
дыла. Алай японлула ким-
ден да кёпдюле. Алагъа 
хакъ да сейир тюйюлдю. 
Агентлеге кеслери окъуна 
тёлейдиле, профессионал 
командалада ойнар ючюн. 
Футболгъа сейир артыкъ 
уллу тюйюлдю анда. Не 
айтылгъан командаланы 
да тюбешиулерине 500 
адам келеди. Орта эсеп 
бла уа ол кёрюмдю 200-
300 адамды. 

Анда ол юч сезон ой-
нагъанды. Болсада би-
ринчиден сора артха, Рос-
сейге, къайтып, башха 
къыраллагъа кетер онгла 
излегенди. Алай, табыл-
гъан командала аны ар-
тыкъ кёллендирмей, ол 
артха кетеди. «Андууд Си-
тини» къауумунда Алим 
чемпионатны «доммакъ» 
призёру болады. Дагъыда 
бир жылгъа къалады. Аны 
бла бирге тюрлю-тюрлю 
клубланы интернет бла 
табып, алагъа письмо-
ла жазып, видеоларын 
ашырып тургъанды. Ол 
бюгюнлюкде ойнагъан 
«Тайнань» клубдан анга 
эки кере «угъай» деп жуу-
апла келип тургъандыла. 
Алай 2019 жылны ахырына 
къаршы, ала Алим бла 
сёлешиуле бардырып, 
кеслерине чакъырадыла. 
Монголия бла тенглеш-
диргенде, анда не да баш-
ха эди: футбол да, жашау 
да.  

– Кюнню къызыулугъу 37 
градус болгъанлыкъгъа, 
50 градусча сезиле эди. 
Жаланда декабрьдеди 
мында 25 градус. Апрель-
де жангыдан къызыула 
башланадыла. Терк окъуна 
терлеп къаласа. Аллай 
болумда биринчи кере ой-
най эдим: 90 минутну ала-
мат оюн кёргюзтюп туруу 
къыйынды. Жарау этген 
кезиуде да хар 15 минут-

дан суу ичгенлей турабыз. 
Къалгъан жаны бла уа 
мында къайдан да игиди. 
Сейир айныгъан къырал-
ды. Монголия бла тенглеш-
дирген окъуна къыйынды. 
Жашау да багъады. 

– Бош заманынгы къа-
лай ётдюрюрге сюесе?

– Асламында Интернет-
де жолоучулукъну эмда 
футболну юслеринден бе-
риулеге къарайма. Андан 
сора жашла бла кафеге 
барып солургъа сюебиз. 
Китап неда башха басма-
ланы аз окъугъаныма бек 
жарсыйма. 

– Алыкъын сен юйюр 
къурамагъанса, жангыз-
лыкъ къыйнамаймыды? 

– Кёпле жангызлыкъ-
ны кётюралмайдыла, алай 
менде аллай жарсыу жокъ-
ду. Сёз ючюн, 5 жыл мын-
дан алгъа юйленсем эди, 
бир жары да кеталлыкъ 
тюйюл эдим. Хау, тынч тюй-
юлдю. Алай юйюр къурап, 
сабий ёсдюрюр муратла-
рым бардыла. Сен мында, 
къыз а узакъда болуп жа-
шагъандан хайыр жокъду. 
Барды аллай сынамым. Ал-
лай халлада зауукълукъдан 
эсе жарсыу аслам болады. 
Аны себепли шёндю жан-
гызлыкъны сайлапма. 

– Футбол бла байламлы 
къаллай муратларынг бар-
дыла?

–Команданы къауумун-
да чемпионлукъну ычхын-
дырмазгъа. Сора АФК-ны 
Кубогу ючюн плей-оффда 
ойнаргъа. Анда хал чем-
пионланы лигасындача-
ды. Уллу стадионла, аслам 
къараучула, камерала… 
Футболчугъа ол бек магъ-
аналыды. Бир-эки жылдан 
Тайваньны паспортун да 
алыргъа сюеме. Ол заман-
да къыралны жыйымдыкъ 
командасыны санында ду-
нияны чемпионатына сай-
лау оюнлагъа да къатышыр 
онгум боллукъду. 

Басмагъа КЪАСЫМЛАНЫ 
Аминат хазырлагъанды.

Футболчу Зумакъулланы Алим бла биз сизни бир 
къауум жыл мындан алда шагъырей этген эдик. 
Бюгюнлюкде Тайваньны командасында ойнагъан 
жашыбызны юсюнден спорт тематикалы аслам-
лы информация органла да терк-терк жазадыла. 
Алгъаракъда «Чемпионат» деген сайтда Зумакъул 
улуну юсюнден уллу материал басмаланнганды. 
Бюгюнлюкде биз андан юзюкню басмалайбыз.

Калининградны «Ав-
тотор-Арена» физкуль-
тура-саулукъландырыу  
комплексинде грек-рим 
т у т ушуудан  Россейни 
сыйлы тренери Владимир 
Хромовну саугъалары-
на битеукъырал эришиу 
бардырылгъанды. Анга 
Россейни 25 регионун-
дан, Белоруссиядан бла 
Узбекистандан 2006-2007 
жыллада туугъан 150-ден 
аслам гёжеф къатыш-
ханды.  

Ту р н и р н и  Ка л и н и н -
граддан Олимпиаданы 
чемпиону Муса Евлоев 

Ке н же д е  д з ю д о д а н 
«Спорт терроризмге къа-
жауду» деген чакъырыу 
бла 2008 жыллада туугъан 
спортчуланы араларында 
эришиу бардырылгъан-
ды. Анда умутландыргъан 
дзюдочу Джаппуланы Къу-
уанч, 55 килограмм ауур-
лукъда тутушуп, доммакъ 
майдал  къытханды. 

Биринчи сермешинде 
Къууанч буугъан приём 
бла хорлагъанды, финал 
ючюн тюбешиую кёпге со-
зулгъанды, эки спортчу да 
хорламны ычхындырмаз 
ючюн, битеу кючлерин 
салгъандыла. Болжал бо-
шалгъандан сора, алагъа 
къошакъ заман берил-
генди, жарсыугъа, Къуу-
анч анда къытдыргъанды.  
Доммакъ майдал ючюн 
сермешде Джаппу улу, 
хорлап, саугъаланнганла-

ны санына къошулгъанды. 
Аны жетишимли болуруна 
тренерле Шауаланы Ха-
напий бла Холамханланы 

Къабарты-Малкъарны 
онкология диспансеринде 
«Здравствуй!» деген ат бла 
акция бу жыл экинчи кере 
бардырылгъанын КъМР-ни 
Саулукъ сакълау министер-
ствосуну пресс-службасыны 
башчысы Алиса Тарим бил-

диргенди. Бу жумуш кеси 
да Онкологиядан ауругъан-
ланы ассоциацияларыны 
тутхучлулукъ этиулери бла 
къуралгъанды. Москвадан 
бла Санкт-Петербургдан кел-
ген маммологла, урологла, 
химиотерапевтле, дагъыда 
илму тинтиуле бардыргъан 
уллу араланы келечилери 
Онкодиспансерни врачлары 
бла бирге эки жюзден ас-
лам адамны саулукъларына 
къарагъандыла. Къонакъ 
специалистле регионда иш-
леген онкологланы багъыуну 
къалай бардыргъанларына, 

къаллай  амалланы хайыр-
ланнганларына, усталыкъ 
хазырлыкъларыны дара-
жаларына къарагъандыла 
эмда ол затланы барысына 
да бийик багъа бергендиле. 
Андан тышында да, бийик 
технологиялы оборудование 

болгъанын жаратхандыла.
Акцияны къурагъанла 

Ачыкъ эшиклени кюню энчи 
магъананы тутханын белги-
легендиле. Нек дегенде аны 
чеклеринде бери жыйылгъан 
специалистлени къаууму 
саусузгъа бир кабинетде 
къарайдыла, алай бла уа бир 
бирлери бла кенгешип, аны 
андан ары багъыуун къалай 
бардырыргъа кереклисини 
юсюнден оюмлашадыла.

Сагъынылгъан Ассоциа-
цияны бизни республикада 
бёлюмюню башчысы Оксана 
Келехсаева билдиргеннге 

кёре, акция «Барыбыз да 
ракга къажаубуз – Кавказ» 
деген проектни жашауда 
бардырыуну чеклеринде 
къуралгъанды.

- Биз Къабарты-Мал-
къарда аны экинчи кере 
оздурабыз. Федерал ара-
ланы келечилери бла ре-
гионлада къужур аурууну 
алгъадан ачыкълау эмда 
профилактика жумушланы 
бардырабыз. Бу аурууну 
заманыда баямлау а – ол 
жамауатны  саулугъуну  
тамбласыны  къоркъуусуз-
лугъуду эмда аны  даража-
сыды, - дегенди ол.

Андан тышында да, 
О.Келехсаева приёмну кези-
уюнде ала саусузланы кес-
лерин кёрюп, саулукъларына 
алай къарагъанларындан 
сора да, адамланы жазып 
берген жарсыулары да тин-
тиледиле дегенди. Алада уа 
дарманла бла жалчытыуну, 
медицина жаны бла къайгъ-
ырыулукъну юслеринден 
айтылады. Бюгюнлюкде бу 
затла бла байламлы тарыгъ-
ыу болмагъанды.

Алай эсе да, дарманла бла 
жалчытыуну игилендириуге 
энчирек эс бурургъа тийиш-
лиси чертиледи. Бу жаны бла 
бузукълукъла хар регионда 
да болгъанлары белгиленн-
генди, аны себепли ала-
ны кетериуге кереклисича 
къайгъырыргъа чакъырыу 
этилгенди.

   
ТРАМЛАНЫ Зухура. 

 Экономикада аман-
лыкълагъа къажау жу-
мушланы чеклеринде РФ-
ни ФСБ-сыны КъМР-де 
Управлениясыны къул-
лукъчулары Ич ишле ми-
нистерствону келечилери 
бла бирге эл мюлкледен 
бирини башчысыны бу-
зукълукъ ишин тохтатхан-
дыла. Ол «КъМР-де эл 
мюлкню айнытыу эм  эл 
мюлк продукцияны, про-
довольствияны рыногун 
бир низамгъа келтириу» 

къыра л программаны 
чеклеринде бёлюннген 
бюджет ахчаны тонагъа-
нына ишеклик барды. 

А ч ы к ъ л а н н г а н ы ч а , 
энчи предприниматель  
Р.Ахобеков  малланы са-
тып алгъаныны юсюн-
ден жалгъан келишим 
хазырлагъанды. Анга бу 
жумушлагъа  1,1 миллион 
сом бёлюннгенди. 

Бу иш Бахсан районну 
сюдюне берилгенди. Тин-
тиуле бардырылып, пред-

приниматель РФ-ни УК-
сыны 159-чу статьясыны 
4-чю кесегине бузукълукъ 
этилгени шарт тохташды-
рылгъанды. Сюд аны эр-
кинлигин 2 жылгъа бла 6 
айгъа сыйырыргъа деген 
оноу чыгъаргъанды. Ол 
условно халда толтурул-
лукъду. Дагъыда пред-
приниматель къыралгъа 
салгъан къоранчны арт-
ха къайтарыргъа борчлу 
этилгенди. 

Жолда жюрюуню къор-
къуусузлугъуну инспек-
торлары бир кюннге эки 
кеф водительни ачыкъ-
лагъандыла. 

Нальчикде Матросов 
атлы орамда полиция-
чыла  «ВАЗ-211200» ма-
шинаны тохтатхандыла. 
Аны водители, 46-жыл-
лыкъ шалушкачы, бир 
ненча кере сюдню оноуу 
бла жууапха тартылгъа-
ны ачыкъланнганды. Эр 
киши медицина тинтиу-
леден ётерге унамагъан-

ды.   Право низамны сакъ-
лаучула ол  алгъын да 
быллай бузукълукъ ючюн 
административ жууапха 
тартылгъанын ачыкълагъ-
андыла. 

Ол кюн дагъыда Тырны-
ауузда ГИБДД-ны къул-
лукъчулары «ВАЗ-21099» 
машинаны тыйгъандыла. 
Аны   водители, 37-жыл-
лыкъ каменкачы, меди-
цина тинтиуледен ётерге 
унамагъанды. Жылны ал-
лында уа Элбрус районну 
сюдю аны РФ-ни УК-сыны 

264.1-чи статьясыны 2-чи 
кесегине бузукълукъ этге-
ни ючюн жууапха тартхан 
эди (алгъын администра-
тив жууапха тартылгъан 
инсан машинаны  кеф 
болуп жюрютгени ючюн).

 Эки инсаннга да уголов-
ный ишле ачылгъандыла 
(РФ-ни УК-сыны 264.1-чи 
статьясыны 1-чи кесегине 
кёре).

ТИКАЛАНЫ Фатима 
хазырлагъанды. 

Хыйлачылыкъ

Рустам уллу къыйын сал-
гъандыла. 

Жашчыкъ жайда са-
улугъуна чып тюшгени 
ючюн тынгылы жарау этал-
магъанды, энди мураты 
кёл салып, дзюдо бла къа-
ты кюреширге, эришиуле-
де хорларгъады. Спорт бла 
Къууанч гитчелигинден 

бери кюрешеди, секциягъа 
аны атасы Элдар келтирген 
эди. Алгъаракълада ол 
Нальчикни биринчилигин-
де беш сермеш бардыр-
гъанды эм барысында да 
къытханды. Уллу Хорламны 
кюнюне аталгъан эриши-
уде да доммакъ майдал 
алгъанды. 

къурагъанды. Аны къуу-
анчлы халда ачылыууна 
сыйлы къонакъла чакъ-
ырылгъандыла, ол санда 
Россейни Спорт тутушуу-
дан федерациясыны пре-
зиденти Михаил Мамиаш-
вили да. 

Майдалла ючюн гёжеф-
ле эки кюнню ичинде дем-
лешгендиле. Аланы арала-
рында  60 килограммгъа 
дери ауурлукъда Элбрус 
районну Байзуллаланы 
Юсюпню атын жюрют-
ген олимпиада резервли 
спорт школундан Ёзден-
ланы Заурбек эришгенди. 
Ол тутушхан къауумда 
дагъыда 27 спортчу сы-
нашхандыла. Заурбек 5 
сермеш бардыргъанды эм 
барысында да хорлагъан-
ды. Алай бла жерлеши-
биз даражалы эришиу-
ню чемпиону болгъанды. 
Аны тренерле Локияланы 
Юрий бла Балаланы Алим 
юйретедиле.

КУЛЬЧАЛАНЫ Зульфия.

СОБР-ны къуллукъчулары  профес-
сионал байрамларын белгилегендиле. 
Энчи отрядны къуралгъанына аталгъан 
къууанчлы жыйылыу Росгвардияны 
КъМР-де Управлениясында бардырыл-
гъанды. Аскерчилени кюч ведомствону 
башчысыны орунбасары Мурат Мешев 
алгъышлагъанды. Ол ишчи борчла-
рын бет жарыкълы толтургъанлагъа 
саугъала, грамотала бла ыразылыкъла 
бергенди. Антларына кертичи болуп, 
ышанылгъан жумушланы бийик дара-
жада толтургъанлагъа къырал саугъала 
да берилгендиле. 

– Бюгюнлюкде СОБР-ны келечилери 
терроризмге, экстремизмге къажау кю-
реш бардырадыла, аманлыкъчылыкъны 
тохтатыу ишни толтурадыла, жесирлени 
эркин этедиле. Жашауларына, саулукъ-
ларына къоркъуу болгъанына да къара-
май, салыннган борчланы бет жарыкълы 
толтурадыла, – дегенди ол.

Жол


